
илмий жиҳатдан кенг ва чуқур таҳлил қилиш орқали, холисона хулоса чиқариш асосидагина 
баҳо бериш лозим. Жумладан, грузинлар давлатининг бу даврдаги сиёсий ва ижтимоий – 
иқтисодий аҳволини, давлат арбоблари ҳаётини ҳам қиёсий таҳлил қилиш мақсадга мувофиқ 
иш бўлишлигини эътиборга олишимиз зарурки, бу келгусида Жалолиддин Мангуберди ҳаёти 
ва фаолияти тарихининг тадқиқотчиларидан янада кўп меҳнатни талаб қилади.   

УЎК 93/94 

БУХОРОДА ЖАДИДЧИЛИК ҲАРАКАТИ ВА УНИНГ ЁШ БУХОРОЛИКЛАР 
ПАРТИЯСИГА АЙЛАНИШИ 

О.Р. Рашидов, т.ф.ф.д (PhD), доц., Бухоро давлат университети, Бухоро 
 

Аннотация. Мазкур мақолада Бухородаги жадидчилик ҳаракатининг вужудга келиши 
ва унинг Ёш бухороликлар партиясига айланиши масалалари ёритилган. Муаллиф томонидан 
Бухоро жадидларининг фаолияти, кураш дастури, оқимлари ва уларнинг етакчилари ҳақидаги 
маълумотлар таҳлил этилган. Шунингдек, Ёш бухороликлар партиясининг советлар 
ёрдамида Бухоро амирига қарши олиб борган кураши тасвирланган. 

Калит сўзлар: жадидчилик, миллий, инқилоб, Октябрь тўнтарилиши, совет, 
большевик, Ёш бухороликлар, партия, “Колесов воқеаси”, дастур.  

Аннотация. В данной статье освещено появление джадидского движение в Бухаре и 
превращение его в партию Молодо бухарцев. Автором статьи анализируеться деятельность 
бухарских джадидов, программа борьбы, течении и их лидери. А также, описано барьба 
партии Молодо бухарцев с помошью советов против Бухарского эмира. 

Ключевые слова: джадидизм, национальный, революция, Октябркий переворот, совет,  
большевик, Моладо бухарци, партия, “собитие Колесова”   программа. 

Abstract. This article highlights the emergence of the Jadid movement in Bukhara and its 
transformation into the party of the Young Bukharans. The author of the article analyzes the activities 
of the Bukhara Jadids, the program of struggle, trends and their leaders. And also, the barrier of the 
Molodo Bukharian party with the help of the councils against the Bukhara emir is described. 

Key words: jadidism, national, revolution, October coup, Soviet, Bolshevik, Molado Bukhartsi, 
party, “Kolesov's demise” program. 

 
ХIХ асрнинг охири – ХХ аср бошида Туркистонда шаклланган маърифатпарварлик 

ғоялари минтақада жадидизмнинг юзага келишига хизмат қилди. Айни шу пайтда Бухорода 
ҳам жадидчилик ҳаракати вужудга келган эди. Бухоролик жадидларнинг ғоя ва 
дастурларининг моҳияти жиҳатдан туркистонлик жадидлар дастуридан деярли фарқ 
қилмасди. Бироқ, Бухоронинг аниқ шароитларида жадидлар фаолияти маърифатни ва амир 
зулмини ислоҳ қилишга қаратилганлиги уларни Бухоро амирига қарши ҳаракат тепасига олиб 
чиқди. 

Бухородаги жадидчилик ҳаракатининг йирик намоёндаларидан бири Файзулла Хўжаев 
ўзининг “Бухоро инқилобининг тарихига материаллар” асарида ҳаракатнинг Туркистон 
ўлкасига нисбатан Бухорода бошқа йўл билан ривожланиш шароити хусусида фикр юритади: 

“Бухорода ҳаракат бошқа йўл билан борди. Бухоро жадидчилиги деҳқонлар ва майда 
савдогарларга тушадиган солиқ оғирликларини енгил қилиш ҳам солиқ ишларини умумий 
тартибга солиш тўғрисида очилган гапдан бошлаб, тадрижий суръатда кўп аъзолар, шўъбалар 
ва Бухоро халқининг ҳар хил табақалари орасидаги ўзига хайрихоҳ омма билан бирга ҳақиқий 
бир яширин жамиятга айлана борди” [1]. 

Бухоролик жадидлар 1910 йилда ўзларининг “Тарбияи афтол” (“Болалар тарбияси”) деб 
аталган яширин жамиятини туздилар. Абдулвоҳид Бурҳонов (Мунзим), Садриддин Айний, 
Усмонхўжа Пўлатхўжаев, Мукамил Бурхонов бу жамиятни ташкил қилишда фаол роль 
ўйнадилар. Бу жамият бухоролик маърифатпарварлар ва ҳур фикрли зиёлилар ўртасида илғор 
демократик ғояларни тарғиб этиб, халқнинг сиёсий онгини уйғотишда катта аҳамият касб 
этди. Жамият раҳбарларининг саъй-ҳаракатлари туфайли бир гуруҳ бухоролик ёшлар 
Истанбулга ўқишга юборилди. Бундан сал олдинроқ эса, 1908 йилда Абдурауф Фитрат Эрон 
орқали Истанбулдаги Воизия мадрасасига таҳсил олишга жўнаб кетган эди. Мунзим ва 
бошқаларнинг бу йўналишдаги фаолияти туфайли 1912 йилда чет элга 30 га яқин бухоролик 
ёшлар билим олишга юборилди. Ушбу маҳфий жамият Бухоро жадидларини илк марта бир 
ташкилот атрофида уюштирди. 

Бухорода жадидчилик Туркистон билан бир вақтда вужудга келган бўлса ҳам, жамият 
ҳаётидаги оғир муҳит унинг тараққиётини тезлаштирди ва бу ҳаракат 1914 йилдан бошлаб, 
маданиятдан сиёсатга қараб йўл тутди. Бу ҳолат Бухоро жадидларининг публицистик ва 
бадиий асрларида, хусусан Фитратнинг “Баёноти сайёҳи ҳинди” (“Ҳинд сайёҳи қиссаси”) ва 
“Раҳбари нажот” асарларида яққол кўзга ташланади. Бухородаги жадид мактабларининг 
сиёсий аҳамияти ҳам катта бўлган. Бу мактаблар ўқувчилар ва уларнинг ота-оналари ўртасида 
янгиликни тарғиб қилиш билан бирга ҳукуматга қарши мухолиф кайфиятнинг юзага келишига 
сабаб бўлган. 

Ҳақсизлик, зулм ва адолатсизликка қарши бўлган Ф.Хўжаев энг аввало Бухорода эркин 
фикрлилар тарафдори сифатида илм-маърифатни, халқ ҳокимияти бошқарувининг тарғиб ва 
ташвиқотчиси сифатида майдонга чиқди. У ўз даврининг илғор фикрли маърифатпарвари 
Аҳмад Дониш[2] ғояларини давом эттириб, меҳнаткаш халқ оммасига илм-маърифат 
тарқатиш тарафдори бўлди. 

Ф.Хўжаев 1912-1916 йилларда жадид сифатида янги мактаблар очиш, уларни зарур 
адабиётлар билан таъминлаш ишига муносиб ҳисса қўшган. У Бухорода “Баракат ширкати” 
ҳиссадорлик савдо растасини очиш ташаббускори бўлди. Бу ширкат вазифаси янги усулдаги 
мактабларни қўлланмалар билан таъминлаш билан бирга Беҳбудий, Фитрат, Айний, Мунзим 
асарларини Туркия ва Россияда чоп эттириб, Бухорода тарқатиш бўлди.   

Истанбул, Қозон, Оренбург, Уфада янгича-замонавий таҳсил кўрган бухоролик ёшлар 
1913 йилдан эътиборан юртларига қайта бошладилар. Бухорода жадид ғояларини тарғиб 
қилувчи матбуот ишга туширилди. Ўзбек ва тожик тилларида “Бухорои Шариф” ва  “Турон” 
газеталари чиқа бошлади. Туркистондаги жадидчилик ҳаракатининг асосчиси машҳур 
Маҳмудхўжа Беҳбудий “Турон” газетасида шундай ёзади: “Бухоро мактабларининг ислоҳи 
учун Кавказ, Татаристон ва Истанбулни исломий ўрта мактабларини тамом қилғон бухорий 
керакдур. Бухоро мадрасасининг ислоҳи ва тараққийси учун Ҳижоз, Миср мадрасаи 
динияларинда хатм қилғон кишилар керакдур. Бухорода тижорат, зироат ва саноатни тараққий 
қилдириш учун Русиянинг ўрта ва олий мактабларинда хатми умумий замония этган 
муҳандиси муқталар керакдур” [3]. 

Жадид ташкилотларининг мақсадлари кенгайиб, сиёсий тус олганлигининг сабаби 
иккита эди: Биринчидан, 1914-1915 йилларда жадидчилик бошидан кечирган инқироз, 
газеталар ва янги усул мактабларининг беркитилиши, жадидларнинг билимсизлик ва ғафлатга 
қарши кураш фаолиятини кенгайтиришга ҳокимиятнинг йўл бермаслиги, жамиятда ҳеч қандай 
ўзгаришлар бўлмаслигини кўрсатди. Иккинчидан, жадидчилик ҳаракатига хорижда ўқиб, чет 
элдаги миллий тараққийпарвар ҳаракатлар тажрибасини ўрганиб қайтган бухороликлар кучли 
оқими келиб қўшилди. Улар маданийлаштириш доирасида чекланиб қолиш билан қониқмай, 
аниқ сиёсий вазифалар қўйишни талаб қилдилар. Солиқларни камайтириш, амалдорлар 
зулмини чеклаш, деҳқонлар ҳаётини енгиллаштириш шу талаблар жумласидан эди. Жадидлар 
бир-бирларига зид бўлган икки оқимга ажралдилар: эски жадидлар ва ёш (сўл) жадидлар. 
Натижада ўзаро келишмовчиликлар мавжуд бўлган бирлик юзага келди. Ф.Хўжаев ана шу сўл 
ёшлар гуруҳига мансуб бўлиб, кейинчалик ҳам шу позицияда қолди. Бу ҳолни Ф.Хўжаевнинг 
ўзи “Бухоро инқилобининг тарихига материаллар” асарида қуйидагича кўрсатган эди: “1914-
15 йилларда жадидчилик ғалаёнига ўхшаш бир ҳол ўтказди, икки қатлам цензуранинг сиқиши 

орқали нашр қилиниб турган газеталар ёпилди ва амир тўраларининг расмий жамиятларга 
бўлган муаммолари чатоқлашди, шу жумладан, китоб магазини “Маориф”га ҳам ёмон 
қарашлари ўсди [4]. 

Хориждан қайтган ёш жадидларнинг янги талабларини Бухоро халқининг турли 
табақаларидаги жадидчилик тарафдорлари бўлган ёшлар жуда яхши қарши олдилар. 
Жадидларнинг сафлари биринчи маротаба табақаланиб, эски жадидлар ҳамда сўл жадидларга 
бўлиндилар. Сўл жадидлар ёшлардан иборат бўлди.  

Файзулла Хўжаев ўзининг ўтмишини эслаб бундай деб ёзган эди: “1913 йилдан 1916 
йилгача бўлган вақт ичида жадидлар ишида менинг иштирок қилишим, биринчидан, ташвиқот 
ишлари олиб боришдан; иккинчидан, маблағлар тўплаш ва шахсан моддий ёрдам 
кўрсатишдан; учинчидан, Фитрат ва Абдувоҳид Бурҳонов орқали китоблар ва бир неча 
дарсликлар нашр эттиришдан иборат бўлди. 1916 йилнинг ярмидан бошлаб мен Карки 
вилоятида ва Бухоро вилоятининг туманларида (уездларида) тўгаракларни (жадидларнинг 
махфий тўгаракларини) очишда қатнашдим”[5]. 

1917 йилда Ёш бухороликлар партиясининг яширин Марказий Қўмитаси тузилади. 
Мазкур Марказий Қўмитада Файзулла Хўжаев, Садриддин Айний, Абдурауф Фитрат ва 
бошқалар бор эди. Абдулвоҳид Бурҳонов Марказий Қўмита раиси, Усмонхўжа Пўлатхўжаев 
котиб, Муса Саиджонов хазиначи бўлган[6]. Файзулла Хўжаев Ёш бухороликлар партиясига 
аъзо бўлиб кирганлигини қуйидагича эслайди: “Мен 1917 йилда янги ташкил этилган Ёш 
бухороликлар партиясининг махфий Марказий Қўмитасига қабул қилиндим... Бу ташкилотда 
ишим кўпайиб кетганлиги сабабли мен ўзимнинг (хўжалик) ишимдан кетдим ва савдо 
ишларим укамнинг қўлига ўтди, у менинг раҳбарлигимда савдо ишларимни давом 
эттираверди” [7]. 

Жадидчилик ҳаракатининг бошқа бир йирик намояндаларидан бири Садриддин Айний  
мазкур яширин ташкилотнинг фаолияти ва Бухоро ушбу ҳаракатнинг маркази бўлганлиги 
ҳақида шундай фикр билдирган эди: “...яширин жамият тез-тез йиғилмас эди. Фақат муҳим 
бирон ҳол юз берган чоғда бир кеча йиғилар ва лозим кўрилган қарорларни қабул қилиб 
тарқалар эди. Шундай бўлса ҳам, яширин жамият 1917 йил февраль инқилобига довур Бухоро 
ёшларга марказлик ва раҳбарлик вазифасини ўтаб турди” [8]. 

Бухорода 1910-1917 йилларда олиб борилган оғир меҳнат, сабот-матонат ва қатъийлик 
натижасида жадидлар, Файзулла Хўжаев ибораси билан айтганда, “Миллий инқилобни 
бошқариш”га қодир бўлган Ёш бухороликлар сиёсий партиясига айланди[9]. Бухородаги 
жадидлар ҳаракатида муҳим роль ўйнаган Файзулла Хўжаев Ёш бухороликлар партиясининг 
бўлғуси йўлбошчиси сифатида бу воқеаларнинг марказида турди. 

Октябрь тўнтаришидан кейин чор Россияси протекторати ҳисобланган Бухоро амирлиги 
ва Хива хонлиги оз муддатда бўлса-да, озод ва қарам бўлмаган давлатга айланди. 
Большевиклар ушбу хонликларнинг мустақиллигини  фақат номигагина тан олдилар. Бироқ 
тез орада уларнинг сохта сиёсати чор Россияси вориси эканлигини намоён қилди.  

1917 йилнинг мартида Файзулла Хўжаевнинг Бухоро шаҳридаги ҳовлисида Ёш 
бухороликлар[10] партиясининг 50 дан ортиқ фаоллари иштирок этган яширин мажлиси 
ўтказилган. 1917 йил 2 декабрда бўлиб ўтган Бухоро амирлигидаги рус қишлоқлари 
вакилларининг II вилоят съездида Россия ва Туркистон ҳукуматининг Бухоро ишлари бўйича 
ҳайъати сайланди. Орадан кўп ўтмай Ёш бухороликлар партияси Файзулла Хўжаев 
бошчилигидаги делегацияни кескин ва қатъий чора кўриш учун Тошкентга жўнатди. 
Ф.Хўжаев Тошкентга келди ва давлат идорасини демократлаштириш ва ҳокимиятни Ёш 
бухороликлар қўлига топшириш тўғрисидаги манифестга амирни қўл қўйишга мажбур этишга 
ёрдамлашишни сўраб совет Туркистони ҳукуматига мурожаат қилди[11]. Улар Бухорода очиқ 
қўзғолон кўтариш учун шароит етилди, бўлажак қўзғолонда камида 30.000 киши иштирок 
этади, деб Туркистон ўлкаси Халқ Комиссарлари Совети Раиси Ф.Колесовни 
ишонтирдилар[12]. Натижада 1918 йилнинг мартида “Колесов воқеаси” номи билан тарихга 
кирган шармандали ҳодиса юз берди.  

Ёш бухороликларнинг ҳарбий ёрдам сўраб чиққан мурожаатига биноан большевиклар 
суверен Бухоро амирлигига қарши очиқ қуролли ҳужум бошладилар. Туркфронт қўмондони 
Ф.Колесов билан ёш бухороликлар бошлиқлари мажлис қилиб, амир олдига қатъий талаблар, 
яъни ультиматум қўядилар. Амир ёш бухороликлар қўйган талабларга нисбатан рад 
маъносида мактуб йўллагач, 11 март куни Ф.Колесов ҳарбий отрядлари билан Бухоро 
қўшинлари ўртасида Кармана беклиги ҳудудида уруш бошланган[13].  

Амир зарбага учраганини кўриб, Ёш бухороликлар талабларига рози бўлганлигини 
билдиради. Бироқ, Ёш бухороликлар амирга бутун аскарларини қуролсизлантириш талабини 
қўяди. Бунга жавобан амир буйруғи билан Чоржўйдан Когонгача бўлган темир йўл бузиб 
ташланган.  Бундан ташқари большевиклар ҳужуми маҳаллий халқнинг ҳам кескин 
норозилигига сабаб бўлган. Ғазабга келган Бухоронинг кўпчилик аҳолиси ўз юртини жон-
жаҳди билан ҳимоя қилиб, большевиклар ҳамласига қарши ялпи курашга отланди. Халқ 
тарафидан темир йўл станцияларига ўт қўйилиб, телеграф симлари узиб ташланган [14]. 
Натижада Ф.Колесов ташқи ёрдамдан узилиб, мағлубиятини тан олади ҳамда икки томонлама 
музокаралар бошланади. 1918 йилнинг 25 март куни Туркистон большевиклари билан Бухоро 
амирлиги ўртасида Ф.Колесовнинг мағлубиятли “Қизилтепа битими” имзоланган. Бу эса амир 
ва унинг орқадошларига инқилобий-демократик кучлардан қонли ўч олишлари учун баҳона 
бўлди. Айниқса, Ёш бухороликлар аёвсиз қирғин қилинди. Файзулла Хўжаевнинг гувоҳлик 
беришича, инқилобчи кучлар устидан уюштирилган оммавий қирғинбарот давомида 1,5 минг 
нафардан ортиқ киши ҳалок бўлди.  

Ф.Хўжаев Ф.Колесовнинг Амир Олимхон билан мумкин қадар тезроқ сулҳ тузиш 
сабаблари ҳақида қуйидагича изоҳ беради: “Менинг фикримча, Колесовнинг ҳар қандай бўлса 
ҳам амир билан сулҳ тузишга ҳаракати, унинг амир билан курашда ҳарбий жиҳатдан кучсиз 
бўлганлигидан эмас, балки Бухородан ташқари бўлган ҳодисаларнинг сабаби билан бўлган 
бўлса керак. Масалан, Туркистонда бошланган тескари ҳаракатчиларнинг жонланиши, 
Туркистоннинг қирғизлар районидаги очарчиликлар ва бошқалар – мана бу икки ҳодиса 
Туркистон шўролар ҳукуматининг ва Колесовнинг ўзининг эътиборини Бухородан бошқа 
томонга жўнатди”[15]. Шундай қилиб, большевикларнинг Бухоро амирлигини тугатишга 
қаратилган дастлабки босқинчилик уруши барбод бўлган. 

1918 йилнинг ёзида Файзулла Хўжаев Москвага жўнади. У Москвада эканлигида 1918 
йил октябридан 1920 йил декабригача Ёш бухороликлар партияси Марказий Комитетининг 
Москва Комитети раиси бўлиб ишлади. Мазкур комитет Туркистон АССР Марказий ижроия 
комитетининг РСФСР ҳукуматидаги ваколатхонаси ҳузурида иш кўрарди. Файзулла Хўжаев 
партия ва ҳукумат раҳбарлари билан яқин алоқада бўлиб, коммунистик тарбия ва инқилобий 
кураш мактабини ўтади. 1920 йил январида у Тошкентга қайтиб келиб, инқилобчи Ёш 
бухороликлар партияси Туркистон Марказий Бюросини шакллантирди. 

1920 йил 14 июнда инқилобчи Ёш бухороликлар партиясининг анжуманида Файзулла 
Хўжаев ишлаб чиққан программа (дастур) қабул қилинди. Дастурда шариат–адлия ишларини 
олиб боришнинг негизи деб эътироф этилган эди. Ёш бухороликларнинг фикрича, “шариат 
адолатни талқин қилувчи ва камбағалларни ҳимоя этувчидир”[16]. Дастурда амирликни қурол 
кучи билан ағдариб ташлаш ва Бухорода халқ демократик жумҳуриятини эълон қилиш билан 
боғлиқ фикрлар илгари сурилган эди. 

Файзулла Хўжаев бошчилик қилган Ёш бухоролик инқилобчилар партияси ҳали 
дунёқараши унча юқори бўлмаган қуролсиз деҳқон ва косиблар ёрдами билан яхши 
қуролланган, доимий армияга эга бўлган амирлик ҳокимиятига қарши жанг бошлай олмас эди. 
Ф.Хўжаев амирлик тизимини ағдаришнинг ўша давр учун бирдан-бир тўғри ва 
муваффақиятли йўли ўзини жаҳон инқилобининг байроқдори деб эълон қилган Совет 
Россиясининг сиёсий-ҳарбий ёрдам беришида деб билди [17].  

Хуллас, амирлик тузумидан норози бўлган халқнинг кўпчилиги инқилоб даврида 
бетараф турди, амир зулми жонига теккан бир қисми эса тараққийпарварларни, ёш 
бухороликларни қўллаб-қувватлади. Файзулла Хўжаев ёш бухороликларнинг лидери бўлиб, 
унинг саъй-ҳаракати билан ушбу ҳаракат партия даражасига ўсди. 

